
《兰苑(第9辑)》内容简介：维幽兰之芳草，禀天地之淳精；抱青紫之奇色，挺龙虎之

嘉名。不起林而独秀，必固本而丛生。而乃丰茸十步，绵连九畹。茎受露而将低，香从
风而自远。当此之时，丛兰正滋美，庭帏之孝子，循南陔而采之。楚襄王兰台之宫，零
落无丛；汉武帝猗兰之殿，荒凉几变。闻昔日之芳菲，恨今人之不见。至若桃李水上，
佩兰若而续魂；竹箭山阴，坐兰亭而开宴。江南则兰泽为洲；东海则兰陵为县。隰有兰
兮兰有枝，恻远别兮交新知；气如兰兮长不改，心若兰兮终不移。及夫东山月出，西轩
日晚，授燕女于春闺；降陈王于秋坂。乃有送客金谷，林墉坐曛；鹤琴未罢，龙剑将分
。兰缸烛耀，兰麝氛氲；舞袖回雪，歌声遏云。度清夜之未艾；酌兰英以奉君。

